
O‘ZBEKISTONNING FISKAL VA 
MONETAR SIYOSATI TASHQI 
SAVDO DEFITSITI O‘SISHIGA 

TA’SIRI

Baxtiyorov Sherali Muzaffarovich
O‘zbekiston Respublikasi Bank-moliya akademiyasi

“Davlat moliyasi va xalqaro moliya” mutaxassisligi magistranti
ORCID: 0009-0009-2140-3363

Annotatsiya: Ushbu maqolada fiskal va monetar siyosatning mohiyati ochib beriladi hamda ularning O‘zbekiston 
Respublikasining tashqi savdo defitsitiga ko‘rsatadigan bevosita va bilvosita ta’sirlari tahlil qilinadi. Tadqiqot davomida 
eksport va import oqimlaridagi nomutanosibliklar, budjet balansining tashqi savdo ko‘rsatkichlariga ta’siri, shuningdek, 
pul-kredit vositalarining tashqi iqtisodiy muvozanatga ta’siri ilmiy asosda yoritiladi. Maqolada statistik ma’lumotlar tahlili 
asosida fiskal va monetar siyosatni tashqi savdo defitsitini yumshatish vositasi sifatida qo‘llashning samarali yo‘llari 
aniqlanadi.

Kalit soʻzlar: fiskal siyosat, monetar siyosat, budjet defitsiti, tashqi savdo, eksport, import, iqtisodiy muvozanat.
Abstract: This article explores the essence of fiscal and monetary policies and analyzes their direct and indirect impact 
on Uzbekistan’s foreign trade deficit. The study focuses on imbalances in export and import flows, the influence of budget 
dynamics on trade performance, and the role of monetary instruments in maintaining external economic equilibrium. 
Based on statistical data analysis, the article identifies effective strategies for utilizing fiscal and monetary policy tools to 
mitigate the foreign trade deficit.

Key words: fiscal policy, monetary policy, budget deficit, foreign trade, export, import, economic balance.
Аннотация: В статье раскрывается сущность фискальной и денежно-кредитной политики, а также проводится 
анализ их прямого и косвенного влияния на дефицит внешней торговли Республики Узбекистан. Особое внимание 
уделяется дисбалансу экспортно-импортных потоков, воздействию бюджетной политики на показатели внешней 
торговли и роли монетарных инструментов в обеспечении внешнеэкономического равновесия. На основе анализа 
статистических данных определяются эффективные подходы к использованию фискальных и монетарных мер 
для снижения дефицита внешней торговли.

Ключевые слова: фискальная политика, денежно-кредитная политика, бюджетный дефицит, внешняя торговля, 
экспорт, импорт, экономическое равновесие.

K I R I S H
Zamonaviy iqtisodiy siyosatda fiskal va monetar siyosat muhim tushunchalar sifatida alohida e’tiborni talab 

etadi. Ular iqtisodiyotni boshqarishning ikki asosiy vositasi bo‘lib, turli maqsad va mexanizmlarga ega. Oddiy qilib 
aytganda, bu ikki siyosat “ikki alohida cho‘ntak” bo‘lib, ularni bir-biriga aralashtirish iqtisodiy muvozanatsizlikka 
olib kelishi mumkin. Masalan, monetar siyosat vositalarining fiskal siyosat maqsadlarida noto‘g‘ri qo‘llanishi 
inflyatsiyaning 20–30 foizgacha oshishiga sabab bo‘lishi mumkin.

Fiskal siyosatning xarajatlar va soliqlar orqali agregat talabni boshqarishdagi roli, shuningdek, monetar 
siyosatning pul massasi va foiz stavkalari orqali iqtisodiy faollikka ta’siri o‘ziga xos muvozanatni talab qiladi. Bu 
ikki siyosatning o‘zaro uyg‘unlashuvi iqtisodiy o‘sishni rag‘batlantirish, inflyatsiyani nazorat qilish va barqarorlikni 
ta’minlashda muhim omil hisoblanadi. Shunga qaramay, ularning samaradorligi nafaqat davlatning ichki iqtisodiy 



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T 2025-yil, mart.  № 3-son.

https://yashil-iqtisodiyot-taraqqiyot.uz936

salohiyatiga, balki xalqaro bozor sharoitlari, global moliyaviy muhit va geoiqtisodiy o‘zgarishlarga ham bevosita 
bog‘liqdir.

So‘nggi yillardagi ilmiy tadqiqotlar, ayniqsa rivojlanayotgan davlatlar misolida o‘tkazilgan empirik tahlillar, 
fiskal va monetar siyosatning iqtisodiy o‘sish, makroiqtisodiy barqarorlik va tashqi savdo muvozanatiga 
ko‘rsatadigan ta’sirini chuqur o‘rganishga qaratilgan. Natijalar shuni ko‘rsatmoqdaki, davlatlar o‘rtasida 
iqtisodiy siyosatni muvofiqlashtirish, moslashuvchan yondashuvlar qo‘llash va global iqtisodiy integratsiyani 
chuqurlashtirish fiskal va monetar mexanizmlarning samaradorligini oshiradi.

Ushbu maqolada fiskal va monetar siyosatning nazariy asoslari, ularning tashqi savdo defitsitiga 
ko‘rsatadigan bevosita va bilvosita ta’siri, shuningdek, O‘zbekiston iqtisodiyoti misolida bu siyosatlarning 
o‘zaro uyg‘unlikdagi samaradorligi tahlil qilinadi. Mazkur mavzuning dolzarbligi iqtisodiy siyosat vositalarining 
muvozanatli qo‘llanilishi orqali tashqi iqtisodiy barqarorlikka erishish masalalarining ahamiyati bilan belgilanadi.

M A V Z U G A  O I D  A D A B I Y O T L A R  S H A R H I
Iqtisodiy faollikni ta’minlashga qaratilgan va davlat tomonidan tartibga solinadigan makroiqtisodiy 

siyosatning tarkibiy qismi sifatida davlat fiskal va monetar siyosatlari nazariy-metodologik jihatdan bir qator 
xorijiy iqtisodchi olimlar, jumladan, J. Keyns, M. Fridmen, L. Krasavina va S. Moiseyevlarning ilmiy izlanishlarida 
keng yoritilgan. Jumladan, J. Keyns davlat aralashuvini iqtisodiyotga ta’sir etuvchi mustaqil o‘zgaruvchan 
omil sifatida talqin qilgan bo‘lib, bu omillar orqali bandlik darajasi va milliy daromad hajmiga ta’sir ko‘rsatish 
mumkinligini asoslagan. Unga ko‘ra, bu jarayonda hal qiluvchi vosita sifatida fiskal va pul-kredit siyosati orqali 
investitsiyalarni rag‘batlantirish muhim o‘rin tutadi [1].

B. Makkonnell va S.L. Stenli Bryu o‘z izlanishlarida fiskal siyosatning asosiy maqsadi sifatida davlat 
xarajatlarini ko‘paytirish yoki soliqlarni kamaytirish, ayrim hollarda esa har ikkala chora-tadbirni birgalikda 
qo‘llash orqali iqtisodiy faollikni qo‘llab-quvvatlash lozimligini ta’kidlaydi. Aksincha, iqtisodiyotda ortiqcha talab 
tufayli yuzaga keladigan inflyatsiyani jilovlash uchun teskari – cheklovchi fiskal siyosat qo‘llaniladi. Bunday 
siyosat quyidagilarni o‘z ichiga oladi: davlat xarajatlarini qisqartirish va/yoki soliqlarni oshirish. Mualliflar fikricha, 
agar hukumat inflyatsiya ustidan nazoratni kuchaytirmoqchi bo‘lsa, budjetning ijobiy saldosiga tayanishi muhim 
ahamiyatga ega bo‘ladi.

Yuqorida tilga olingan xorijiy va mahalliy manbalarda davlatning fiskal hamda monetar siyosatlarining 
iqtisodiy faollikni ta’minlashdagi moliyaviy salohiyati, ularning turlari, xususiyatlari va ahamiyatli jihatlariga 
alohida e’tibor qaratilgan [2].

A.A. Gurevichning “Monetar siyosat: nazariya va amaliyot” nomli ilmiy asarida esa monetar siyosatning 
nazariy asoslari, amaliy mexanizmlari, globallashuv sharoitida ushbu siyosatning iqtisodiy barqarorlikka ta’siri 
batafsil yoritilgan [3].

Shuningdek, A.V. Tihonovning “Rossiyada monetar siyosat” nomli ilmiy ishida Rossiya Federatsiyasida 
monetar siyosatning shakllanishi, rivojlanish bosqichlari, iqtisodiyotga ko‘rsatgan ta’siri va hozirgi zamonaviy 
holati atroflicha tahlil qilingan [4].

T A D Q I Q O T  M E T O D O L O G I YA S I
Maqolada iqtisodchi olimlarning shu mavzu boʻyicha fikirlari, bundan tashqari, qiyosiy tahlil, maʼlumotlarni 

toʻplash, guruhlash usullardan qoʻllanilgan.

T A H L I L  V A  N A T I J A L A R
Markaziy bank tomonidan olib borilayotgan nisbatan qattiq monetar siyosat hamda hukumat tomonidan 

qo‘llanilayotgan rag‘batlantiruvchi fiskal siyosat O‘zbekistonda tashqi savdo defitsitining ortishiga muayyan 
darajada hissa qo‘shmoqda. Xususan, budjet xarajatlarini qisqartirish orqali tashqi savdo defitsiti o‘sish 
sur’atlarini sekinlashtirish imkoniyati mavjud.

So‘nggi yillarda O‘zbekistonda tashqi savdo defitsiti izchil ortib bormoqda. Eksport va import o‘rtasidagi 
tafovut tobora kengayib, bu holat nafaqat iqtisodiy ekspertlarni, balki siyosiy qaror qabul qiluvchilarni ham 
tashvishga solmoqda. Yaqin yillardagi tendensiyalarga e’tibor qaratilsa, tashqi savdo defitsitining nafaqat miqdor 
jihatdan, balki tashqi savdo aylanmasidagi ulushi ham yildan-yilga ortib borayotgani kuzatiladi. Ushbu holatni 
qisman 2017–yildan boshlangan iqtisodiy ochiqlik siyosati, savdo to‘siqlarining yumshatilishi, qo‘shni davlatlar 
bilan savdo aloqalarining yaxshilanishi hamda pandemiya davrida ayrim tovarlar uchun import bojlarining 
vaqtinchalik bekor qilingani bilan izohlash mumkin.

Yuqoridagi omillar fonida O‘zbekistonda fiskal va monetar siyosat mutlaqo qarama-qarshi yo‘nalishda olib 
borilmoqda. Markaziy bank yuqori inflyatsiyani jilovlash maqsadida nisbatan qattiq monetar siyosat yuritayotgan 
bir paytda, hukumat esa yalpi talabni rag‘batlantirishga qaratilgan ekspansion fiskal siyosatni qo‘llamoqda.

Markaziy bankning asosiy maqsadi – yuqori inflyatsiyani nazorat ostiga olish hamda makroiqtisodiy 
barqarorlikni ta’minlashdan iborat. Shu maqsadda regulyator nisbatan qattiq monetar siyosat olib bormoqda va 
asosiy foiz stavkasi (qayta moliyalashtirish stavkasi) bilan inflyatsiya o‘rtasidagi ijobiy farqni saqlab turmoqda.

Ma’lumot o‘rnida: yumshoq monetar siyosat – bu markaziy bank tomonidan iqtisodiyotni qo‘shimcha 
rag‘batlantirish maqsadida pul massasini oshirishga qaratilgan siyosat bo‘lib, odatda asosiy foiz stavkasini 
pasaytirish orqali amalga oshiriladi. Ko‘plab davlatlar inqiroz arafasida foiz stavkalarini pasaytirish orqali 
iqtisodiy faollikni kuchaytirishni maqsad qiladilar. Qattiq monetar siyosat esa aksincha, inflyatsiyaga qarshi 
kurashish uchun mo‘ljallangan bo‘lib, asosiy foiz stavkasini yuqori darajada ushlab turish va uni inflyatsiyadan 
yuqori saqlashga qaratilgan.

Shunday qilib, Markaziy bank hozirgi davrda iqtisodiyotni “sovitish” orqali inflyatsiyani jilovlashni maqsad 
qilgan. 2024–yil yakuniga qadar inflyatsiyani 5 foizli maqsadli ko‘rsatkichga tushirish rejalashtirilgan. Ayni 
paytda esa yillik inflyatsiya darajasi 12 foizdan biroz yuqori shakllanmoqda. Bu esa, Markaziy bankning yaqin 
istiqbolda ham qattiq monetar siyosatni davom ettirishi ehtimolini kuchaytiradi.

Asosiy foiz stavkasining yuqori darajada ushlab turilishi pul massasining o‘sish sur’atlarini cheklaydi. Pul 
massasining cheklanishi esa milliy valyutaning boshqa valyutalarga nisbatan qadri oshishiga (valyuta kursining 
mustahkamlanishiga) olib keladi. Natijada, eksport mahsulotlari xorijiy bozorlar uchun nisbatan qimmatroq 
bo‘lib qoladi va ularning raqobatbardoshligi pasayadi. Shu bilan birga, ichki bozor uchun import mahsulotlari 
nisbatan arzonlashadi, bu esa import hajmining ortishiga olib keladi.

Eslatib o‘tamiz: tashqi savdoning o‘zgarishiga bevosita ta’sir qiluvchi omil bu real valyuta kursi hisoblanadi. 
Nominal valyuta kursi – bu Markaziy bank tomonidan e’lon qilinadigan rasmiy kurs bo‘lsa, real valyuta kursi 
ikki davlat o‘rtasidagi inflyatsiya tafovutini ham inobatga oladi. Shu sababli, aynan real valyuta kursi ikki davlat 
o‘rtasidagi savdo hajmiga real ta’sir ko‘rsatadi.

Fiskal siyosat – davlat byudjeti orqali amalga oshiriladigan xarajatlar va soliqlar siyosati bo‘lib, uning tashqi 
savdoga ta’siri mamlakatdagi yalpi talab o‘zgarishlari orqali namoyon bo‘ladi. Xususan, budjet xarajatlarining 
(shu jumladan transfertlar) ortishi yalpi talabni rag‘batlantiradi. Yalpi talabning o‘sishi esa, o‘z navbatida, import 
mahsulotlariga bo‘lgan talabni oshiradi.

So‘nggi yillarda O‘zbekistonda budjet xarajatlarining izchil oshib borayotganligi kuzatilmoqda. Masalan, 
YaIM tarkibida davlat xarajatlarining ulushi yildan-yilga ortib bormoqda.

Qolaversa, nisbatan qattiq monetar siyosat sharoitida moliyaviy barqarorlikni ta’minlash nuqtai nazaridan 
budjet xarajatlarini imkon qadar maqbullashtirish, ayniqsa, tashqi savdo muvozanatini tiklashda samarali vosita 
bo‘lishi mumkin. Jumladan, samarasiz va manzilsiz ijtimoiy loyihalarni moliyalashtirishdan voz kechish bu 
borada muhim qadam hisoblanadi. Sababi, bunday xarajatlar qisqa muddatda ijtimoiy kayfiyatni yaxshilashi 
mumkin, biroq uzoq muddatli iqtisodiy barqarorlikni ta’minlashga xizmat qilmaydi.

Umuman olganda, samarasiz budjet xarajatlaridan tiyilish, iqtisodiy muvozanatga erishish yo‘lida muhim 
vosita hisoblanadi. Bunday islohotlar uchun esa qaror qabul qiluvchilarning siyosiy irodasi zarur [5].

Tashqi savdo defitsiti qisqargan: (1-rasm)

1-rasm. Tashqi savdo aylanmasi.

2024–yilda O‘zbekiston Respublikasining tashqi savdo aylanmasi (TSA) hajmi 65,93 milliard AQSh 
dollarini tashkil etdi, bu ko‘rsatkich 2023–yilga nisbatan 3,8 foizga oshganini ko‘rsatadi. Shundan eksport hajmi 
26,94 milliard dollarni (8,4 foiz o‘sish), import hajmi esa 38,98 milliard dollarni (0,8 foiz ko‘payish) tashkil etdi. 
Natijada, tashqi savdo taqchilligi 12 milliard dollarni tashkil etdi (2023–yilda bu ko‘rsatkich 13,8 milliard dollar 
bo‘lgan) (1-rasm).

2024–yilda mamlakat eksportining eng katta ulushini – 27,8 foizni oltin tashkil etdi. O‘zbekiston 2024–yilda 
xorijga 7,5 milliard dollarlik qimmatbaho metallar eksport qilgan bo‘lib, bu 2023–yildagi 8,1 milliard dollarlik 
eksport hajmidan pastdir [6].

Xizmatlar eksporti hajmi esa 7,2 milliard dollarni yoki jami eksportning 26,7 foizini tashkil etib, 2023–
yildagi 5,6 milliard dollarlik ko‘rsatkichga nisbatan 27,7 foizga oshgan. Xizmatlar eksporti tarkibida asosiy ulush 
safarlarga (turizm) – 48,8 foiz, hamda transport xizmatlariga – 35,7 foiz to‘g‘ri kelgan.(2-rasm)

2-rasm. XSST bo‘yicha eksport tarkibi*. 

O‘zbekiston 2024–yilda 4,2 milliard dollarlik sanoat tovarlari, 2,2 milliard dollarlik oziq-ovqat mahsulotlari 
va tirik hayvonlar, shuningdek 1,2 milliard dollarlik mashinalar va transport asbob-uskunalarini xorijga eksport 
qilgan.

Matbuot relizida e’tiborga molik jihatlardan biri tabiiy gaz eksporti bilan bog‘liq. Mamlakatda ichki qazib 
olish hajmining keskin qisqarishi va energetik taqchillik mavjudligiga qaramay, gaz eksporti to‘xtatilmagan. 
Aksincha, 2024–yilda O‘zbekiston 627,6 million dollarlik gaz sotgan bo‘lib, bu 2023–yildagiga nisbatan 18,4 
foizga ko‘pdir [6].

Umuman olganda, 2024–yil yanvar–dekabr oylarida O‘zbekistonning tovar va xizmatlar eksporti asosan 
quyidagi davlatlarga yo‘naltirilgan:

Rossiya Federatsiyasi – 13,7 foiz,
Xitoy Xalq Respublikasi – 7,6 foiz,
Qozog‘iston – 5,4 foiz.
Xuddi shu davrda, ya’ni 2024–yil yanvar–dekabr oylarida import qilingan tovarlar hajmi 2023–yilga nisbatan 

337 million dollarga kamaygan. Import tarkibining eng katta qismini mashinalar va transport asbob-uskunalari 
tashkil qilgan. Jumladan, 2024–yilda xorijdan 13,3 milliard dollarlik shunday mahsulotlar import qilingan (2023–
yilda bu ko‘rsatkich 14,9 milliard dollarni tashkil etgan).(3-rasm)

3-rasm. XSST bo‘yicha imrort tarkibi.

Shu bilan birga, sanoat tovarlari ulushi ham nisbatan yuqori darajada saqlanib qolgan – 6 milliard dollar 
yoki 15,5 foiz. O‘z navbatida, xorijdan 3,7 milliard dollarlik xizmatlar, 3,7 milliard dollarlik oziq-ovqat mahsulotlari 
va tirik hayvonlar import qilingan.

O‘tgan yili O‘zbekiston tomonidan 3,9 milliard dollarlik mineral yoqilg‘i, yog‘lash moylari va ularga o‘xshash 
materiallar (jumladan, tabiiy gaz) import qilingan. 2024–yilda mamlakat tomonidan 1,7 milliard dollarlik – tarixda 
kuzatilmagan rekord qiymatdagi gaz importi amalga oshirilgan.

Yana bir e’tiborga molik jihat – O‘zbekistonga avtomobil importi hajmining keskin kamayganidir. Xususan, 
2024–yilda 3,3 milliard dollarlik avtomobil import qilingan bo‘lsa, 2023–yilda bu ko‘rsatkich 4,5 milliard dollarni 
tashkil etgan. Shuningdek, o‘tgan yili 2 milliard dollarlik elektr mashinalari, apparatlari va jihozlari hamda 
ularning elektr qismlari import qilingan bo‘lib, bu 2023–yildagi 1,9 milliard dollarlik ko‘rsatkichga nisbatan 
o‘sishni bildiradi.

O‘zbekiston 2024–yilda eng ko‘p importni Xitoydan – 10,4 milliard dollar miqdorida amalga oshirgan. 
Shuningdek, Rossiyadan – 7,9 milliard dollar, Qozog‘istondan – 2,8 milliard dollar, Janubiy Koreyadan – 1,9 
milliard dollar va Turkiyadan – 1,7 milliard dollar miqdorida tovar va xizmatlar import qilingan [6].

X U L O S A  V A  T A K L I F L A R
Yuqoridagi tahlillar shuni ko‘rsatadiki, agar qaror qabul qiluvchilar tashqi savdo defitsitini kamaytirishni 

istasalar, birinchi navbatda fiskal xarajatlarni maqbullashtirish yo‘lidan borish maqsadga muvofiq bo‘ladi. 
Chunki hozirgi sharoitda monetar siyosat yo‘nalishini o‘zgartirish iqtisodiyotga ancha qimmatga tushishi va 
ijtimoiy jihatdan og‘ir oqibatlar keltirib chiqarishi mumkin.

Sababi, rag‘batlantiruvchi monetar siyosat inflyatsiyaning yana-da tezlashishiga olib keladi. Yuqori 
inflyatsiya esa, bir tomondan, moliyaviy barqarorlikka xavf tug‘dirsa, ikkinchi tomondan, aholining zaif qatlamlari 
uchun turmush xarajatlarining oshishiga sabab bo‘ladi.

Shu munosabat bilan, fiskal siyosatda budjet xarajatlarini qayta ko‘rib chiqish va qisqartirish muhim 
ahamiyat kasb etadi. Bu harakat qisqa muddatda iqtisodiy o‘sish sur’atlarini bir oz sekinlashtirishi mumkin, 
chunki hozirgi paytda budjet xarajatlari YAIMning sezilarli qismini tashkil etadi. Biroq, ularni maqbullashtirish, 
birinchidan, tashqi savdo defitsitining qisqarishiga olib kelsa, ikkinchidan, inflyatsiyaning belgilangan maqsadli 
darajasiga tezroq erishish imkonini beradi.

Shuni unutmaslik kerakki, inflyatsiya jilovlanmasdan turib, makroiqtisodiy barqarorlikka erishish mumkin 
emas. Shu bois, xalqaro tajribani chuqur o‘rganish, nufuzli xorijiy ekspertlarni jalb qilish va monetar siyosatni 
takomillashtirish, shuningdek narx-navo barqarorligini ta’minlashga qaratilgan milliy konsepsiyani ishlab chiqish 
muhim vazifadir.

““Yashil” iqtisodiyot va taraqqiyot” jurnali 03.11.2022-yildan 
Oʻzbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№566955 reyestr raqami tartibi boʻyicha roʻyxatdan oʻtkazilgan.

